
Külək

Yenə hava tutqun, bərk külək əsir,
Təbiət inləyir yenə bu axşam.
Bilmirəm nə üçün belə tələsir?
Bəlkə xahiş edir bir şeir yazam.
 
Onda dinlə məni, ey əsən külək,
Gör bir nə söyləyir bu şair qəlbim.
Sən dəli atını minib çapan tək,
Yenə də kükrəyib çağladı təbim.
 
Vıyıldayıb əsmək peşəndir sənin,
Demirəm cilovla sən öz atını.
Bəlkə də vəfasız gözəl nazənin,
Tarımar etmişdir, şən həyatını.
 
Bəlkə atmış səni əziz sevgilin,
Onunçün hiddətlə bərk çağlayırsan.
Bəlkə yada düşmüş o nakam eşqin,
Bədbaxt taleyinə sən ağlayırsan.
 
Harada kükrəyib, hara əssən də,
Bircə könüllərə, qəlblərə əsmə!
Bəzi adamlartək sədd olub, sən də,
Ümidin, arzunun qabağın kəsmə!
 
Arzular gül açsın qoy könüllərdə,
Təbiət zərxarə geyinib gülsün.
Arzuyla qovuşsun qoy əməllərdə,
Həyat yollarına güllər tökülsün.

